Minneord over Kanapathipillai Sivarajah

På nyåret 2021 fann eg på Facebook meldinga om at ein gamal arbeidskamerat og kampfelle frå Findus har gått bort. Det sto så vidt eg har sett inga dødsannonse i Finnmarks-avisene, sjølv om han budde mange år i Hammerfest og ei tid i Havøysund. 

Eg kjente Sivarajah best frå den tida da vi begge jobba på Findus i Hammerfest, men vi hadde også litt kontakt etter at han flytta til Tromsø, men etter at han blei sjuk for nokre år sidan, mista vi kontakten.


Sivarajah blei fødd i 1944 lengst nord på Sri Lanka, og dei første åra hans veit eg ikkje så mye om. Men han var tidlig opptatt av fiske og arbeida i forskjellige jobbar i fiskerinæringa der. Ein av dei var på eit norsk fiskeriprosjekt. Kontakten med nordmennene der gjorde at han fann ut han ville til Noreg og studere fiskerifag. Det var jo ikkje så lett, fiskeristudiet gikk på norsk og krevde både praksis frå norsk fiskerinæring og norsk studiekompetanse. Men Sivarajah lot seg ikkje avskrekke av det. Han viste allereie da at han ikkje var redd for å kontakte nokon. Så han skreiv direkte til det norske fiskeridepartementet om dei kunne hjelpe han til ein jobb i norsk fiskerinæring. Dei formidla kontakt med Nestle-Findus i Hammerfest, som da heile tida trong ny arbeidskraft og som var vant med arbeidarar frå andre land. Så han skulle bare komme. Etter ei lang og kronglate reise gjennom store delar av Asia og Europa gikk han ein tidlig morgon i land frå Hurtigruta i Hammerfest. Her skulle han bli i rundt eit tiår. Etter kvart fikk han følge av fleire, og snart var det ein heil gjeng med tamilar frå Sri Lanka i arbeid på Findus. Dei var alle flinke og samvetsfulle arbeidarar og eg hadde inntrykk av at dei var godt likt av både arbeidskameratar og bedriftsleiing. Eg kan ikkje hugse at det var nokre negative haldningar overfor dei. Nokre av dei var også aktive i fagforeninga, ikkje minst Sivarajah, som eg trur var på alle fagforeningsmøter så lenge vi begge var på bedriften. 

Det var ikkje lett å finne eit bilde med Sivarajah på, men her er han på eit utsnitt frå eit gatebilde eg har tatt i Hammerfest.
Sivarajah engasjerte seg også i anna organisasjonsarbeid. Han var blant drivkreftene i å organisere tamilane i Noreg og gjennom dette fikk han verv i kontaktutvalet mellom innvandrarar og norske styresmakter. Allereie på Sri Lanka hadde han vore med i politiske arbeid på venstresida, og det tok han opp igjen i Noreg, først i Hammerfest, seinare i Tromsø, der han ei tid satt i kommunestyret som representant for Raud Valallianse. 


Sivarajah og eg fann kvarandre bl.a. i interesse for internasjonale fiskerispørsmål. Var det noko eg lurte på, så visste han det ofte. Han hadde eit utrulig nettverk rundt heile kloden, og ein oversikt over den internasjonale fiske- og fiskerisituasjonen som eg trur få i Noreg hadde. Dette hadde han lenge før han endelig kom igang med å studere fiskerifag formelt.


På Findus jobba eg som mobilreparatør, det vil seie at eg hadde jobbar rundt på heile bedriften, bl.a. på fileten, der Sivarajah jobba. Ein dag eg traff han der, fortalte han at no skulle han slutte på jobben. No, kvifor det? Jo, han hadde endelig kome inn på fiskerifag på Universitetet i Tromsø. 


Så dro han til Tromsø og flytta inn på studentleiligheit. Her kasta han seg ut ikkje bare i studiet, men også i studentpolitikken, og ei tid var han leiar for studentparlamentet i Tromsø, i tillegg til ein masse andre aktivitetar i forskjellige organisasjonar. Det gikk vel ut over studieframgangen, så da tida for normalt studium var over, hadde han enno ikkje fått skrive noko hovudfagsoppgåve. Utan vidare studiefinansiering var det derfor tid å sjå seg om etter arbeid. Og det fikk han, først som fiskerirettleiar i Måsøy kommune. Han ønska seg likevel tilbake til Tromsø, og da det blei ledig jobb ved fiskerikontoret der, fikk han den, og der blei han ut yrkeslivet. I den tida hadde eg gleda av å besøke han nokre gongar, og vi hadde alltid uendelig mye å snakke om. Men dessverre fikk han slag og mista taleevnen, og det var ikkje lenger mogleg å kommunisere som før. Eg mista kontakten og fikk etter kvart bare høre litt om han gjennom andre. 

[image: image2.jpg]



Her er Sivarajah i Tromsø 1988. Bildet er interimstyret for foreninga "Internasjonalt Fellesskap". Eg skreiv om denne foreninga her: http://sveinlund.info/kalott/inttromso.htm


På det personlige planet hadde han både opp- og nedturar gjennom livet. Det tyngste var nok at den første kona hans, som kom frå Sri Lanka, døydde i samband med fødselen til barnet deira. Han såg ikkje anna råd enn å adoptere bort ungen til ein familie i Hammerfest. Seinare fann han i lag med Riitta, Findus-arbeidar frå Finland, og dei gifta seg og ho følgde han seinare gjennom alle flyttingar. I Tromsø jobba ho på fleire fiskeindustribedrifter til ho blei pensjonert. Mens dei var der, adopterte Sivarajah og Riitta ei jente frå Sri Lanka, som da vaks opp hos dei i Tromsø. Etter at Sivarajah blei sjuk trong han hjelp av helsevesenet og Riitta fann ut at det var betre for alle om dei flytta til Finland. Da mista eg kontakten, og hørte ikkje noko meir før eg no i år får høre at han gikk bort i desember.


Når eg no skriv dette har eg bare eigen hukommelse til hjelp, så det er ikkje sikkert at alt her er 100% korrekt i historia, men eg trur det meste skal stemme.

Som innvandrar blei Sivarajah godt integrert og gjorde ein stor innsats i sitt nye heimland, både i arbeidsliv og organisasjonsarbeid. Samtidig heldt han heile tida kontakten med heimlandet, som dessverre blei ramma av krig som gjorde det uaktuelt å vende heim igjen. Sivarajah er ein av dei mest spesielle og interessante menneska eg har møtt, og eg er glad for å ha hatt han som arbeidskamerat og venn. 


